
LIMIAR

			Este libro pretende amosar o protagonismo e a importancia que o mar tivo na historia de Galicia. Un empeño ambicioso, sen dúbida, mais tamén complicado e, até certo punto, un tanto épico. Basicamente, por dous motivos.

			Primeiro, porque malia a evidente importancia que o mar ten para os galegos e galegas, no seu imaxinario social pesa –e moito– a idea de que Galicia é un país manifestamente rural, maioritariamente rural ou netamente rural; así, sen máis. O que, ao noso ver, non é máis ca unha falsa percepción da realidade –por incompleta–, que é apuntalada acotío pola información aparecida nos medios de comunicación e mesmo en moitas historias de Galicia. É certo que nelas se recoñece que Galicia ten mar, mais tamén que o peso das súas actividades e o das xentes do litoral, respectivamente, no conxunto da economía e da poboación galega, foi sempre pequeno, anecdótico, irrelevante. Unha irrelevancia que adoitan fundamentar sobre aspectos como a precariedade das vías de comunicación que unían a costa co interior do país, a cativeza dos portos, vilas e cidades da beiramar, a súa escasa capacidade para incidir e organizar económica e socialmente o territorio das súas contornas, a continua intrusión dos labradores –dos chamados «terrestres»– nas actividades pesqueiras, o escaso consumo de peixe que, disque, había entre o groso do campesiñado…

			Deste xeito, a base de repetir de maneira sistemática o «xa esperado», é que acabou por se conformar e prevalecer socialmente a idea de que a nosa historia foi sempre rural, manifestamente rural; unha ruralidade que nos amosan como unha realidade envolvente, perenne, sempre presente no noso pasado, quer no espazo e no tempo quer nos eidos económico, social ou cultural. Mais como o lector ou lectora poderá comprobar nos traballos que conforman este libro, esta é unha idea errada, parcial, nacida e difundida ás veces a carón do coñecemento escaso que moitos dos profesionais dos medios de comunicación e dos autores dos estudos mencionados demostran ter tanto do mundo do mar como da enorme capacidade que este tivo para incidir no curso da historia de Galicia. E non só de xeito anecdótico ou puntual, como poderá advertirse nas vindeiras páxinas.

			Segundo, porque ese empeño en recoñecer a importancia histórica do mar faise realidade nuns instantes en que hai un interese manifesto por parte dos nosos gobernantes en continuar impedindo aos galegos e ás galegas o acceso ao coñecemento da súa historia. Próbao, por exemplo, a inexistencia de materias ou de temarios específicos sobre ela nos programas de ensino primario e secundario que se imparten nos colexios e institutos do país. Ou tamén, se se quere, a firme vontade que amosan acotío por construír dende o presente un «relato» sobre o noso pasado a partir de aspectos particulares e concretos deste, nos cales fan encarnar os intereses duns poucos, ao tempo que nolos presentan como colectivos, como compartidos por todas e todos. Este sería o caso da suposta universalidade da cultura galega grazas á mera existencia do Camiño de Santiago, ou o gran pulo que a ese pasado lle deron as actuacións de «grandes homes» como, por exemplo, os reis e os vellos magnates medievais, o arcebispo Diego Xelmírez, os máis senlleiros membros da nobreza, da fidalguía e da Igrexa durante o Antigo Réxime ou as figuras do Liberalismo galego no curso do século XIX. Nese relato que crean para nós, os galegos e galegas do común, como vostede e coma min, non existen ou son meras comparsas, figurantes, espectadores pasivos das súas particulares fazañas. O certo é que, nese relato, a xente do común aparece caracterizada sempre como unha masa informe, posuidora dunha mansedume bovina, destinada a ser liderada por esa minoría social que parece saber o que nos convén como pobo en cada momento concreto do noso pasado.

			Mais, en contra das pretensións duns e doutros, a nosa historia non naceu da man das actuacións duns «poucos e necesarios» grandes homes. Tampouco foi uniforme, plana, sempre idéntica a si mesma, na cal todo se resolveu no marco desa estreita e secular dialéctica mantida entre unha reducida caste de señores e unha masa inxente de campesiños. Unha historia esta en que unha pequena minoría de nobres, cregos, frades e fidalgos tutelaron, custodiaron, dominaron ou orientaron as vidas dunha maioría social composta case que en exclusiva por labregos que, de xeito testán e con pouco éxito, se resistiron ás súas demandas até alén de mediado o século XIX. Non, a nosa historia non naceu grazas a eles nin se reduciu tan só ao ocorrido no seo dun suposto mundo fechado, repregado sobre si mesmo, ensimesmado e atado á terra, pola que se disputaba e a causa da cal se emigraba. Neste senso, non deixa de resultar sorprendente que nesta versión estreita do noso pasado a única e principal «anomalía» histórica sexa a emigración. Unha emigración que adoita ser presentada nas «historias» escritas por encarga das elites que gozaron e se beneficiaron de todas as riquezas do país –igual a como fan hoxe– como un mal fado. En suma, como algo inevitable, como o froito non desexado dese «atraso» que, paradoxalmente e de existir, elas mesmas contribuíron a crear e do cal tanto proveito tiraron, como nolo indica o escaso interese que amosaron, e amosan hoxe, en procurar reverter a realidade económica e social que empurraba, e empurra, os galegos e galegas a saír do país para gañaren a vida.

			Fronte a esta ollada ao pasado, hai e houbo outra historia de Galicia, máis ampla, máis aberta, máis integradora, na que a terra e o mar se abrazan e non se explican cabalmente a unha sen o outro. Isto non significa que haxa dúas historias de Galicia, non, todo o máis hai unha con dúas facianas, a unha reflexo da outra e non desa historia de España que, sexa como for, sempre nos presenta o noso pasado colectivo como subalterno do seu acontecer, cando non como a súa mera excrecencia. Xa que logo, unha e outra vez, a nosa demostra ser unha historia rexa, con personalidade propia, con fondura, na cal o mar, o litoral, as súas xentes e as actividades que estas desenvolvían situaron Galicia en Europa e no mundo, sen a necesidade de depender de camiños terrestres creados e tutelados pola Igrexa ou das olladas submisas lanzadas de esguello polas nosas elites ao que acontecía na corte de Madrid.

			Que todo isto non son lerias o amosa, por exemplo, a enorme pegada que no pasado de Galicia deixaron as rutas marítimas que durante a Prehistoria e a Antigüidade pasaban polas súas costas e as unían coas do norte de Europa e o Mediterráneo. Tamén, a participación e os beneficios que o vello reino obtivo da reactivación dos intercambios económicos e culturais que se deron na Europa atlántica a partir dos séculos XII-XIII, ou as mudanzas de toda orde que en Galicia orixinou o desenvolvemento da pesca e o comercio marítimo entre os séculos XIV e XVII. Iso por non falar das grandes transformacións ocorridas no seu litoral durante os séculos XVIII e XIX, as cales, a partir de 1880, foron a base do desenvolvemento dun particular proceso de industrialización que levou a distintos sectores económicos do país a estaren presentes e a competiren con éxito a nivel estatal e internacional. En tanto que a concreción do amentado proceso no curso do século XX deu vida a empresas ligadas directa ou indirectamente ás industrias pesqueira, conserveira e naval, que mantiveron esa presenza de Galicia na cerna dos mercados mundiais.

			Neste contexto histórico, atenderemos nas vindeiras páxinas aos efectos que na historia de Galicia tiveron as achegas que até as nosas costas trouxeron os púnicos e romanos durante a Protohistoria e a Antigüidade. Igualmente, á participación dos galegos nos intercambios económicos e culturais acontecidos na Europa atlántica a partir dos séculos XII-XIII, e ao desenvolvemento da pesca e do comercio marítimo no século XIV e seguintes. Ademais diso, deterémonos tamén na loita pola posesión do mar e nos conflitos sociais ocorridos nas poboacións mariñeiras do Antigo Réxime, no significado da suxeición dos mareantes á Matrícula do Mar trala súa creación pola Secretaría de Mariña en 1748, na conformación dunha nova elite social no país a finais do século XVIII e na súa participación no tráfico de escravos no XIX, e nos motíns e revoltas populares que se deron nas principais cidades litorais nos comezos da Modernidade. E iso, sen esquecer prestar atención aos efectos que causou a chegada do capitalismo ao mar logo de 1880, á forza que tivo o anarquismo nos distintos portos entre 1900 e 1936, á importante presenza das mulleres nas industrias pesqueira e conserveira, á creación dunha industria naval punteira alén de 1960, á reconversión industrial de 1983-1996, á modificación da estrutura portuaria galega no curso do século XX… De todo isto, e máis, dáse conta no volume que vostede ten nas súas mans, o cal agardamos satisfaga todas as expectativas que o moven á súa lectura.

			Para finalizar, a aparición desta obra non sería posible sen o interese e o esforzo de todas as autoras e autores que participaron na súa elaboración, como tampouco sen as enormes facilidades que lle deron ao editor desta para coordinar e organizar a publicación dos seus traballos. Xa que logo, e por todo iso, vaia para elas e eles o meu agradecemento persoal.

			Isidro Dubert 
Na Coruña, mirando o mar,
febreiro do 2024.

		

	
		
			
GALICIA NON SÓ É UN PAÍS RURAL

			[ISIDRO DUBERT]

			Afirmamos e negamos moitas cousas, porque a natureza das palabras consente en afirmalo e en negalo; e non porque o consinta a natureza das cousas.

			Baruch Spinoza (1662)

			Galicia ten case 1.500 quilómetros de costa. Para que nos fagamos unha idea, máis dos que hai, atravesando a península, entre as vilas de Muxía e Cadaqués, ou entre as cidades da Coruña e Almería. É unha costa preñada de pequenos e grandes portos, de lugares de atraque, cuxa actividade económica, social e cultural tivo unha enorme repercusión no noso devir histórico dende a mesma Prehistoria. Tres exemplos abondarán para amosalo.

			Primeiro, que nos anos que seguiron ao 4000 a. de C. o litoral galego fose unha peza chave nas rutas marítimas que uniron as costas do norte de Europa, o sur peninsular e o Mediterráneo. Ou tamén, que a intensificación dos tráficos que discorrían por elas fixese que Galicia formase parte, cara ao 1300 a. de C., dunha gran comunidade cultural atlántica, alimentada no noso caso decontino durante a Antigüidade grazas ás achegas e novidades que, no eido económico e comercial, trouxeron consigo os navegantes fenicios, cartaxineses, gregos e romanos que arribaban ás nosas costas.

			Segundo, que a partir dos comezos do século XIII, Galicia se beneficiase da reactivación dos intercambios económicos e culturais que se deron na Europa atlántica, en xeral, e dos rexistrados entre os portos galegos e os portugueses, franceses e ingleses, en particular. Unha apertura de Galicia ao mar, a Europa, que coincide no tempo coa fase de maior esplendor do vello reino en todas as ordes grazas, por exemplo, á actividade comercial desenvolvida durante os séculos XIV e XV dende as enseadas da Coruña, Pontevedra, Ribadeo, Viveiro, Muros, Noia, Vigo… Son anos de sistemática exportación, entre outros produtos, de viño cara a Inglaterra e Flandres ou de peixe cara ao Levante peninsular, o sur de Francia ou o norte de Italia, como tamén de importación do sal de Portugal e de produtos de luxo e consumo popular de Biscaia, Francia ou Inglaterra, de onde, ademais, aproaban barcos cargados de peregrinos con destino a Compostela. E iso por non falar do ocorrido no plano político, onde a significación de Galicia pode advertirse, por exemplo, no desembarco do duque de Lancaster na Coruña en 1386 para reclamar dende alí o trono da coroa de Castela.

			Terceiro, que a recuperación da produción pesqueira rexistrada en Galicia a partir do primeiro terzo do século XVIII fose a base sobre a que desenvolvería o seu particular proceso de industrialización no curso do século XIX, o cal remata alén de 1900 coa consolidación do que Xoán Carmona cualificou acertadamente como «complexo marítimo-pesqueiro». Un complexo que acolle no seu seo os efectos das sinerxías que se estableceron entre as melloras que experimentou a produción e comercialización pesqueira, o desenvolvemento da construción naval e esa expansión da industria conserveira que conquistaría os mercados peninsulares, europeos e americanos. A capacidade de transformación económica, social, política, cultural, e mesmo urbanística, derivada da materialización desas sinerxías sentiuse en todas as vilas e cidades costeiras, mais tamén nas comarcas rurais, nas máis achegadas e nas máis afastadas do litoral. É certo que ese proceso de industrialización, como o da relativa expansión urbana que o acompañou, non segue o padrón desenvolvido en Inglaterra, Francia, Euskadi ou Cataluña polas mesmas datas, mais tampouco ten por que, pois en contra do que adoitan afirmar moitos historiadores non hai, en realidade nunca houbo historicamente, unha única e mesma vía que conduza á industrialización, á urbanización ou á modernización social. Paradoxalmente, o pasado foi sempre máis aberto que os esquemas que os historiadores adoitan empregar para conceptualizar e sintetizar os distintos procesos históricos.

			Un mar con historia, unha historia con mar

			A pegada destes tres exemplos sobre a nosa historia foi dunha magnitude e dunha transcendencia enorme, ao punto de que nalgúns casos o seu eco pode apreciarse hoxe na conformación do presente de Galicia. Este é o caso, por exemplo, do embrión do actual sistema portuario do Atlántico, cuxos extremos, A Coruña e Vigo, teñen os seus alicerces tanto nos contactos mariños prehistóricos que estableceron as embarcacións que navegaban entre as costas do norte de Europa e as do Mediterráneo, como na chegada dende este último mar de navíos púnicos, gregos e romanos ás enseadas coruñesa e viguesa durante a Antigüidade.

			En suma, unha pegada do mundo marítimo sobre o noso pasado colectivo, e sobre o noso presente, da cal nos podemos facer unha idea tamén mercé á percepción que os contemporáneos que vivían fóra de Galicia tiñan sobre a relevancia económica, política e cultural que posuía o vello reino medieval. Abonda con ver as representacións que del se fan na cartografía europea dos séculos XII, XIII ou XIV, onde Galicia aparece como un espazo diferenciado, con personalidade propia fronte ao resto de Hispania, e no que adoitan destacarse como sinais identificadores o faro da Coruña, as principais vilas costeiras, as rutas marítimas de peregrinación ou a cidade de Compostela. Algo que pode apreciarse con só ollar a cartografía elaborada polo xeógrafo ceutí Al-Idrisí no Kitab Nuzhat al-Mushtaq (ca. 1154), os mapas de Swaley (1190), Hereford (ca. 1300), Pietro Vesconte (1320), ou o Atlas Catalá (1375). En tanto que do impacto histórico ligado á consolidación do amentado «complexo marítimo-pesqueiro» no paso dos séculos XIX ao XX, cabería citar a aparición en distintos lugares da costa dunha base industrial que, despois da Guerra Civil, foi o punto de arranque desa importante industria de construción naval da cal nos falará Pedro Varela neste libro. Ou o que supuxo, en todas as ordes –familiar, económica e social–, a incorporación das mulleres ás fábricas de conserva como traballadoras asalariadas, á que presta atención Luísa M. Muñoz Abeledo. E iso sen esquecer os efectos das dinámicas sociais, políticas e culturais animadas polo nacemento e espallamento dunha conciencia de clase entre moitos dos traballadores relacionados coa produción pesqueira, a industria conserveira e as actividades auxiliares, á cal, como amosará Dionisio Pereira, o anarquismo e o socialismo deron forma e capacidade reivindicativa até que o golpe militar de xullo de 1936 acabou con ela.

			Ruta marítima que conecta Galicia con Portugal, o norte peninsular e Europa. Séculos XII-XIII

			[image: ]

			Fonte: E. Ferreira Priegue (1988), p. 133.

			Da enorme transcendencia que os exemplos expostos tiveron no devir do noso pasado e na conformación do noso presente cumpriría concluír entón dúas cousas. Primeira, que grazas ao papel histórico do mar Galicia nunca foi ese finis terrae, esa terra marxinal, habitada por xentes brutas e atrasadas, afastada de todo e de todos, a cal sistematicamente e de xeito cotián aluden os medios de comunicación galegos e españois. Ao contrario, fronte a esa ollada propia de ignorantes que, como nos amosa Francisco Xavier González García neste volume, cacarexan aínda hoxe sen sabelo a vella construción ideolóxica creada no seu día polos homes do Imperio romano, polos conquistadores do noroeste peninsular, Galicia foi un territorio, un reino, un país que estivo, e está, situado no centro dunha encrucillada de camiños marítimos que nos conectan económica, social, política e culturalmente con Europa e a modernidade: en definitiva, co mundo. E segunda, que a cerna da historia de Galicia non foi o rural ou, se se quere, esa peculiar versión da «ruralidade» á cal se ten referido teimudamente unha parte salientable da nosa intelligentsia nas súas obras de antropoloxía, historia, filoloxía, filosofía, xornalismo, novela, ensaio ou poesía, poñamos por caso. Unha «ruralidade», como arestora o turismo, invasiva, que o abrangue todo, polo que non nos permite facérmonos cunha idea equilibrada e de conxunto do acontecido no noso pasado.

			Proba diso é que até datas relativamente recentes os aspectos relacionados co mundo do mar estiveron ausentes da maioría das historias de Galicia editadas no país. O mar non existía nelas, non se consideraba ou, se se facía, era dun xeito moi marxinal e, polo menos até os comezos da década de 1980, sempre botando man da información contida nos memoriais, nas «historias», nas xenealoxías ou nos nobiliarios elaborados polas elites sociais –pola nobreza, a fidalguía, a Igrexa– ou polos homes ligados a elas. Xa que logo, por fontes históricas moi penetradas do seu particular desexo de deixar cara á posteridade constancia do moito que lle debía a grandeza de Galicia á súa existencia, ás súas fazañas e actuacións particulares. Sen elas, esas elites e os seus achegados entendían que non existiría ese pasado grandioso que na altura escribían para nós.

			Dende esta perspectiva, enténdese pois que na Historia de Galicia de Manuel Murguía, cuxos cinco tomos foron publicados entre 1865 e 1913, os asuntos do mar só aparezan tratados in extenso nun deles, onde se fala do asalto inglés de Drake á Coruña (1589), dos diferentes ataques das escuadras francesas ás nosas costas, do fracaso da Casa da Especiaría ou das dificultades para dar vida á Armada de Galicia. Pola súa banda, o Manual de historia de Galicia (1952), de Vicente Risco, parece beber da obra de Murguía, pois nel a presenza do mar fica reducida a media páxina en que se fai referencia ao acontecido na Coruña, caso da amentada fundación da Casa da Especiaría (1522), da expedición ás Molucas de García Jofre de Loaysa (1525), ou da autorización para cargar e enviar barcos con destino ás Indias (1529). En tanto que, un pouco máis adiante, noutra media páxina, resúmese a tendenciosa e interesada versión que a partir da década de 1770 deu a nosa fidalguía sobre o desembarco dos cataláns en Galicia.

			A cousa non mellora moito na Historia da Galiza (1962) de Ramón Otero Pedrayo, onde todo o que se lle ofrece ao lector non é máis que unha visión etnográfica do mundo do mar centrada no estudo dos tipos de artes e embarcacións de pesca empregadas no litoral nos anos corenta e cincuenta do pasado século. E menos aínda o fai nas mans do inefable afeccionado á Historia, Emilio González López, visto que as referencias ao mundo do mar aparecidas na súa fantasiosa historia de Galicia, editada en varios volumes entre 1957 e 1985, consisten, basicamente, nun parafraseado do contido das fontes históricas creadas polas elites sociais da altura. Xa que logo, fora de nobres, fidalgos, bispos e cregos, non aparecen nela como protagonistas os galegos e galegas «do común».

			Como apuntamos, hai que agardar aos comezos da década de 1980 para poder atopar nas distintas historias de Galicia máis de tres páxinas seguidas en que se fale da importancia de todo o relacionado coa produción pesqueira ou o comercio marítimo. Ao respecto, na Historia de Galicia, editada pola editorial Alhambra no ano 1980 e elaborada por varios profesores da Universidade de Santiago, foron oito páxinas dun total de 298, e todas elas centradas na Idade Moderna. Desfilan así ante os nosos ollos os amentados sucesos acaecidos na cidade da Coruña durante o século XVI, xunto a información novidosa tomada, basicamente, das investigacións levadas a cabo por Antonio Meijide Pardo na década de 1970 sobre distintos aspectos da pesca, da salga e do comercio marítimo galego dos séculos XVII e XVIII. Esa mesma proporción, sete páxinas de 260, mantense na síntese elaborada por Ramón Villares en 1984, titulada A Historia. Nelas, dáse conta das achegas máis salientábeis das investigacións de Luís Alonso Álvarez e Xoán Carmona sobre o desembarco dos cataláns, as súas fábricas de salga e a consolidación da industria conserveira no paso do século XIX ao XX. Lamentablemente, non sempre se mantivo esta tendencia, xa que na Nova Historia de Galicia, publicada en 1996 pola editorial Tambre e escrita por un grupo de profesores universitarios, o mar só aparece dun xeito marxinal, en breves referencias espalladas en tres ou catro páxinas na parte relativa á Prehistoria e en catro á época moderna que, polo demais, repiten o exposto na Historia de Galicia editada por Alhambra en 1980. Unha ausencia esta estraña, máis aínda se temos en conta as numerosas investigacións aparecidas dende entón sobre a produción pesqueira, a industrialización do litoral e o comercio marítimo.

			En suma, e fóra desas poucas páxinas, as historias de Galicia dedican o groso do seu espazo a asuntos «terrestres», relacionados, no básico, coas dinámicas económicas, sociais, políticas e culturais que xiran arredor da loita polo control da propiedade da terra e o destino final dos beneficios procedentes da produción agrícola-gandeira.

			Esta suposta centralidade do «rural» na nosa historia fronte a todo o relacionado co mundo do mar segue a ser xustificada hoxe mediante o emprego dos máis variados argumentos: que se foi un sector marxinal no seo da economía galega, que se era pouca a poboación que vivía das súas actividades e menos aínda a que se beneficiaba delas, que se os habitantes da costa eran unha minoría nun mundo inzado de labregos… Mesmo un autor nunha desas historias cuestiona a pegada da industrialización da Galicia litoral sobre o resto do país afirmando que os mercados e os inputs da industria conserveira estaban fóra del. O que é como dicir que os galegos e as galegas do interior tiñan que xantar conservas decote para poder sentir directamente os efectos desa industrialización nas súas vidas cotiás, o que obviamente é absurdo. A propósito disto, quizais non estaría de máis lembrar que en países como Inglaterra, Francia ou os Países Baixos, fenómenos como a Revolución Industrial –ou como o comercio– foron historicamente máis importantes polos efectos económicos, sociais, políticos e culturais que xeraron a medio e longo prazo que polo número de individuos que se dedicaron á industria ou ao comercio, ou pola mera importancia cuantitativa que tiñan as xentes que traballaban en ambos os dous sectores fronte ás que o facían no rural; unha importancia cuantitativa moi reducida dende logo. Sobre este tema non estaría de máis reler o escrito no seu día por clásicos como John U. Nef, Thomas S. Ashton, Fernand Braudel, Ernest Labrousse, Inmanuel Wallerstein, Alberto Tenenti, Corrado Vivanti, Carlo M. Cipolla, Bartolomé Yun…

			Por outra banda, os historiadores que así falan adoitan esquecer que a nosa mirada ao pasado atópase condicionada en parte polas fontes que empregamos para reconstruílo. Algo que lembra Anselmo López Carreira na súa achega a este volume, cando pon de relevo o paradoxo que supón que dous terzos dos xacementos funerarios datados en Galicia entre os séculos IV e X se atopen a unha distancia inferior aos cinco quilómetros da costa, maiormente en áreas de gran dinamismo económico, en tanto que as fontes escritas dos séculos V a VII, como o Parroquial Suevo, nos remiten a un hábitat cuxa actividade económica é a propia dun mundo rural que vive de costas ao mar e fondamente enraizado na terra. Aínda que este paradoxo non é tal se atendemos á natureza destas fontes, elaboradas pola Igrexa, unha institución rica e poderosa, interesada en facerse con e en controlar a terra, as rendas, as cargas e os impostos que por ela pagan tanto os seus colonos como os demais labregos. É dicir, interesada en aproveitarse do traballo que uns e outros realizaban sobre un recurso que era fixo, inmóbil, situado fisicamente sempre no mesmo lugar, e do que dependía o groso dos seus ingresos. Así as cousas, é lóxico que a ollada que a Igrexa lanza á realidade económica e social da altura obvie outras formas de riqueza –para ela– moito máis volátiles e difíciles de controlar, como as procedentes do comercio marítimo ou da produción pesqueira. No fin de contas, un pode pescar onde queira e vender as súas capturas onde desexe, co cal o control dos beneficios xerados por esta actividade non é doado, nin sequera para as autoridades do porto base da nave.

			Unha vez que, a partir do século V, a Igrexa se consolida como un gran poder feudal e a maior propietaria de terras de toda a Gallaecia, a súa capacidade de cesión destas medra, igual que o fai a de recadación fiscal que recae sobre as costas dos seus vasalos e os crentes, e algo semellante ocórrelles tamén aos nobres e señores a respecto dos primeiros. Dende aproximadamente mediados do século XV a capacidade recadadora dos poderosos increméntase máis aínda e, con posterioridade a 1480, o número de contratos de cesión da terra multíplicase e diversifícase por mor do crecemento demográfico e das operacións que sobre ela realizan os propios labregos (décimos, foros, lutuosas, arrendamentos, mercas, vendas, doazóns, censos…). En paralelo, durante o curso do século XVI agroman novos grupos sociais, como por exemplo a fidalguía, cuxa afirmación como clase dá lugar a un paulatino e progresivo proceso de desposuimento patrimonial, e de resistencia a este, do campesiñado. Xérase así unha dinámica socioeconómica a partir da terra que, diante da abundancia de fontes escritas, os historiadores enfrontaran mediante o emprego do clásico xogo de oposicións entre señores e campesiños, ou da vella lóxica campo-cidade. Mais, ollada así, a historia de Galicia só atende a unha das súas moitas facianas, ademais de limitarse, por exemplo, no político e cultural, a mirarse na imaxe deformada que dela reflicte o espello castelán ou, no económico e social, a propiedade da terra; como se non houbese no reino outras formas de riqueza nin máis xentes que unha multitude de campesiños e un puñado de poderosos rifando secularmente arredor dela.

			É esta unha visión estreita, reducionista do noso pasado, que presenta como un mero epifenómeno, como algo anecdótico, a pegada que en Galicia tiveron os efectos da reactivación dos intercambios económicos ocorridos na Europa atlántica a partir do século XIII. Unha visión que é incapaz de percibir na media e longa duración o impacto socioeconómico e cultural que supuxo o desenvolvemento da produción pesqueira e o comercio marítimo a partir dos séculos XIV e XV. Unha visión, en suma, que esquece o escrito no seu día sobre o tema polos amentados Fernand Braudel, Inmanuel Wallerstein, Alberto Tenenti ou Bartolomé Yun. Próbao, sen ir máis lonxe, o feito de que a partir de 1480 o groso dos historiadores galegos e das historias de Galicia fagan sobre ese tema un gap temporal de máis de douscentos cincuenta anos, até a chegada dos cataláns ás nosas costas, na década de 1750, como se entremedias non pasase nada relevante.

			É coma se a ollada lanzada ao noso pasado dende a terra lles impedise ver as fondas mudanzas e cambios que este experimentou mercé á existencia de algo máis que o xogo entre un ou dous dos seus protagonistas históricos, ademais de se converter nunha rémora que non lles axuda a comprendelo, a percibilo, en toda a súa plenitude. É nesta chave que convén interpretar as súas teimudas afirmacións de que durante o Antigo Réxime a produción pesqueira das vilas e os portos mariñeiros era de pouca importancia, que non chegaba ao interior de Galicia ou que as súas xentes apenas consumían peixe. Afirmacións que, no fondo, non son outra cousa máis que a negación da existencia tanto do seu comercio sostido e sistemático como do embrión do mercado interior e exterior que na altura se estaba a conformar a partir dese consumo. En todo caso, aseveracións desmentidas polos resultados que achegan as distintas investigacións levadas a cabo estes últimos corenta anos.

			Abonda, por exemplo, con ver o que pasaba na pequena vila de Rianxo, onde a mediados do século XVIII a metade dos seus 374 veciños vivía directamente da pesca. O seu negocio xiraba, pois, arredor da actividade desenvolvida por un importante núcleo de pescadores, escabecheiros, tratantes, arrieiros e mulleres. Neste punto, case que un centenar delas vendía nas aldeas, parroquias e vilas veciñas o peixe capturado, chegando a facelo mesmo en Padrón, poboación situada a uns dezaoito quilómetros da vila, en tanto que tratantes e arrieiros conducían o produto manufacturado até as cidades de Santiago e Ourense, nas que o seu maior ou menor consumo oscilaba, como hoxe, en función do prezo que tivesen os alimentos básicos, neste caso, o trigo e o millo. Como vemos, un mercado do peixe que pasaba do local ao rexional e, de aí, ao internacional. Así nolo indica, por exemplo, o feito de que en 1670 unha cuarta parte da colleita de sardiña de Rianxo fose mercada por catro comerciantes chegados de Portugal, ou sexa, de que estivese destinada á exportación.

			E algo semellante pasaba un pouco máis ao norte, na vila e porto do Son, onde en distintos momentos do século XVIII é posible atopar as súas mulleres dedicadas ao abasto dese mercado local formado polas poboacións da contorna, como o proba que mercasen para ese fin o 44% das capturas de ollomol e o 27% das de pixotas realizadas polos pescadores locais en 1789. Na mesma liña, un de cada sete veciños traballaba a comezos do século como arrieiro na exportación do peixe manufacturado cara ás distintas vilas e cidades de Galicia, cara, pois, a un mercado rexional. Do peninsular podemos en cambio facernos unha idea na década de 1770, grazas aos efectos causados na vila pola posta en marcha do proxecto de Jerónimo Hijosa –un comerciante e especulador castelán– de curar peixe galego para evitar así o enorme custo que causaban á administración real as importacións de bacallau inglés. Neste contexto, en 1775-1776, por exemplo, os maragatos mercaron alí 22 toneladas de peixe seco e salpresado capturado polos mareantes sonenses; unha cantidade que conduciron, primeiro, ás feiras da Bañeza e Medina de Rioseco, e logo, aos mercados de Madrid, onde a súa venda competiu cos prezos máis baixos do peixe chegado do Levante e sur peninsular. En tanto que o mercado internacional estaría no produto manufacturado que, como o do resto da ría, se expedía polo porto de Muros cara a Portugal ou o sur de Francia.

			E unha imaxe moi semellante ao acontecido en Rianxo ou no Porto do Son dánola o sucedido en moitas outras vilas e portos das rías e da costa norte. A suma de todas estas pezas individuais saca á luz a existencia dun mundo –dun mercado– caracterizado pola existencia dun franco dinamismo, en moitos casos, aínda por descubrir. Porén, o sostén no tempo e a organización interna dese mercado non só dependía do traballo e da iniciativa das xentes do mar senón, tamén, da actividade comercial que axudaban a soster aqueles oficios aos que se dedicaban unha parte dos habitantes de comarcas localizadas en lugares, ás veces, relativamente afastados da costa.

			Na xurisdición de Xallas, poñamos por caso, situada a uns trinta e cinco quilómetros ao noroeste de Santiago, durante o século XVIII, os arrieiros da zona –un de cada sete veciños– aproveitaban as viaxes de volta das vilas de Pontevedra, Muros, Noia, Laxe, Malpica ou A Coruña, a onde foran levar gran, carbón ou viño, para traeren consigo peixe que distribuían e vendían na zona ou que transportaban até a cidade de Santiago. Igual sucedía polas mesmas datas nas terras altas definidas polos actuais concellos de Cotobade, A Lama, Ponte Caldelas, Fornelos de Montes, A Cañiza ou Covelo, dispostas nunha ruta estratéxica –a medio camiño entre a vila de Pontevedra, o Ribeiro e Ourense– atendida por arrieiros da zona. A súa actividade, na cal ocupaban varios meses ao ano, consistía, entre outras cousas, en levar o sal e o peixe manufacturado das rías cara ás freguesías rurais do interior e á cidade de Ourense, de onde os maragatos o sacaban logo á meseta para vendelo. Uns mercados locais, rexionais e peninsulares que convivían co internacional, vistos os envíos de peixe que se realizaban dende as mesmas vilas das rías cara a Portugal e outros destinos europeos.

			Malia que aínda está por saber cal foi a articulación interna deste espazo económico, cabe supor que á altura do século XVIII sería moito maior que a existente na Galicia da Baixa Idade Media. No fin de contas, os tráficos comerciais que agora lle dan vida teñen como mínimo catrocentos anos de antigüidade, xa que se desenvolven polas mesmas rutas que durante o século XIV conectaban o litoral pontevedrés, ás Rías Baixas, por unha banda, co Ribeiro, a cidade de Ourense e Castela, grazas ás recuas dos maragatos e casteláns, e pola outra, cos portos cántabros, vascos, portugueses, andaluces, valencianos, cataláns ou franceses, por medio de embarcacións locais e foráneas. Así mesmo pasaba con aquelas rutas que sacaban a produción pesqueira das rías e das vilas da costa norte cara a eses mesmos portos ou que, da man de arrieiros, axudaban a concentrala en Santiago para remitila logo a Ourense e, de aí, á meseta, cando non chegaba a ela seguindo a senda do Camiño Francés. Diante disto, é evidente que ao longo da historia o mar chegou, e ben, até a mesma beira das aldeas e das freguesías do interior de Galicia, que deste xeito se beneficiaban da reactivación que experimentaran os intercambios económicos da Europa atlántica a partir do século XIII. Non, Galicia non foi nunca un finis terrae nin estivo alén mundo coñecido, senón na cerna deste.

			A pegada do mar na historia de Galicia a partir de 1300

			O seguimento da produción pesqueira e do comercio asociado a ela na media e longa duración pon de manifesto que os seus efectos no eido económico e social pouco tiveron que ver cos derivados da clásica oposición entre señores e campesiños arredor da terra e os seus froitos. Ao contrario, o número de variábeis que desencadearon eses efectos e as súas implicacións no plano local amósannos que a dinámica a que deron pé na historia de Galicia foi complexa, xa que logo, e unha vez máis, moderna e netamente europea. Non en van, ao seu nivel e consonte ás súas particulares características, esa dinámica insírese nos ritmos e aseméllase aos procesos que no mesmo senso se estaban a desenvolver polas mesmas datas noutros países do continente.

			A finais do século XIV os barcos galegos entraban no Mediterráneo, aínda que o seu tráfico habería de incrementarse durante o século XV, en coincidencia co bo momento polo que atravesaba a produción pesqueira do reino. Unha idea da súa chegada aos portos do Levante peninsular dánola o acontecido na cidade de Valencia, que dende a década de 1450 non deixa de recibir nos seus peiraos crecentes partidas de sardiña salgada procedente das diferentes vilas e poboacións mariñeiras da costa occidental. Sobre a base dos datos coñecidos, nos lotes chegados da ría de Muros, case que o 30% do total da carga desembarcada entre os anos 1451 e 1500, destacan os envíos realizados a par dende os portos de Muros e Noia. Seguen os feitos pola vila de Pontevedra, un 19% do total, e os remitidos dende as rías de Vigo –por Cangas e Redondela– e a da Coruña, con arredor dun 10-11% cada unha delas. Neste punto, as descargas de peixe procedentes da ría de Arousa ou das vilas de Baiona e Ferrol apenas si foron un 2% do total.

			No caso dos barcos de Pontevedra, por exemplo, sabemos que a súa derrota non remataba en Valencia, senón que, en ocasións, continuaba até os portos de Barcelona, Xénova, Nápoles ou Sicilia, en tanto que os protagonistas destas viaxes eran mareantes, patróns e comerciantes, ás veces todo un, de orixe maioritariamente urbana. Os dous últimos protagonistas citados constituíron o embrión dunha burguesía mercantil e mariñeira que en distintos momentos da segunda metade do século XV reclamou, xunto a determinados grupos do artesanado pontevedrés, o seu dereito a participar nos órganos de goberno da «boa vila», sen por iso chegar a callar como clase nunha Galicia fortemente feudal, controlada polas férreas mans da Igrexa e da nobreza. Aínda que a súa importancia no eido pesqueiro e comercial deriva en boa medida da súa habilidade para empregar o respaldo do arcebispo de Santiago e o das oligarquías municipais para reclamar e afirmar a posesión do mar como algo propio. Foi así que dende a confraría do Corpo Santo eliminaron, primeiro, a competencia dos pequenos portos pesqueiros situados no interior da ría, para logo impor as súas normas e «ordenar» a pesca no mar que vai de Aguiño até Baiona.

			Gráfico 1. Sardiña salgada galega descargada no porto de Valencia, 1451-1500

			Gráfico 2. Rías e lugares de procedencia da sardiña salgada descargada en Valencia, 1451-1500

			Fonte dos gráficos: Elisa Ferreira Priegue, Fuentes para la exportación gallega de la segunda mitad del siglo XV. El Peatge de Mar de Valencia, Santiago, USC, 1984, p. 16. Elaboración propia.

			Entre finais dos séculos XV e XVI esta lóxica deu lugar a enfrontamentos dos homes da confraría cos fidalgos que controlaban os amentados portos pesqueiros e cos mareantes das outras rías. Ademais de, xa entrado o XVI, e aínda nunha fase de expansión da conxuntura pesqueira, con exportacións activas cara ao norte peninsular, Portugal, Andalucía, o Levante, Sicilia e o «mar adiante», a disputas coas oligarquías municipais pontevedresas e mesmo a liortas cos pescadores da propia vila. A maioría deles víronse paulatinamente empobrecidos a medida que se producía a privatización dos beneficios que xeraba a pesca en favor das elites do gremio e de xentes alleas a el, aspecto este que resulta ser un dos elementos que explica a decadencia que coñeceu o sector na ría de Pontevedra a partir de 1575. Unha decadencia que cómpre non facer extensiva a todo o litoral galego, visto que, na práctica, cada ría funcionaba como unha unidade produtiva independente, é dicir, consonte a unhas chaves socioprodutivas propias, específicas, particulares. Próbao, por exemplo, o feito de que a actividade pesqueira e comercial da ría de Muros non se faga eco da crise que golpea a de Pontevedra até 1640. Neste caso, a consecuencia da enorme pegada demográfica e económica que nas vilas de Muros e Noia tivo o enfrontamento da monarquía española con Portugal –un dos seus principais mercados– entre esa data e 1665, durante a chamada Guerra da Restauração. Igualmente, próbao tamén que a saída desa crise en Muros, xa nos comezos do século XVIII, se fixese sobre a base dunha lóxica socioprodutiva diferente á imperante, ou polo menos xa esquecida na altura, nas outras vilas mariñeiras.

			A lenta recuperación da produción pesqueira na maioría dos portos das rías nos inicios do século XVIII chegou trala xeneralización en moitos deles de novas artes de pesca, como os xeitos, da esclerose experimentada polas vellas, como o cerco real, e do mantemento ou da adaptación das tradicionais aos novos tempos. Nesa recuperación desempeñou un papel capital a reapertura do mercado portugués ao peixe galego unha vez rematada a Guerra de Sucesión (1701-1713), na que Portugal fora aliado de Inglaterra contra a monarquía española. Foi así que a partir desa data comezou a agromar de novo nas vilas costeiras unha protoburguesía litoral arredor da actividade pesqueira e comercial desenvolvida polas elites dos gremios do mar e os mercadores e tratantes que dependían dela. Enténdese así, por exemplo, o feito de que o 65% dos barcos españois arribados aos peiraos da cidade do Porto en 1756-1757 procedan de poboacións costeiras situadas ao sur da ría de Muros –neste caso, tres de cada catro da ría de Arousa–, dous terzos de cuxa carga estaba composta por sardiña salgada, en tanto que o resto eran diferentes lotes de aceite, liño, cánabo, louza… Neste contexto, a mediados de século producíase o desembarco dos cataláns en Galicia con novas fórmulas produtivas, as xávegas, que foron aceptadas sen demasiados problemas por un sector de mareantes das Rías Baixas. Por homes que serían cualificados de «galegos espurios» no relato que contra os acabados de chegar ao reino elaboraron e puxeron en circulación as tradicionais elites sociais da Galicia litoral –os fidalgos e os cregos–, que vían agora ameazada a posición preeminente que ocupaban no sector como propietarios de traíñas, cercos e sacadas.

			O mar na reconfiguración do panorama existente na Galicia litoral

			Polos mesmos anos, entre 1748 e 1751, tratando de facer realidade a política da monarquía borbónica de converter España nunha gran potencia naval, a Secretaría de Mariña puña en pé a Matrícula do Mar. A súa misión era recrutar tripulacións para os barcos de guerra. Algo que se conseguía mercé á inscrición forzosa dos mareantes na amentada Matrícula, é dicir, mediante a súa inclusión nunha lista de levas para a armada real. A cambio deste «servizo», o Estado concedíalles a exclusividade no exercicio da pesca xunto a certos privilexios e exencións fiscais de pouco fuste.

			Como amosa o traballo de José Manuel Vázquez Lijó, a imposición das obrigas militares da Matrícula aos mareantes entre os nove e os sesenta anos foi un lastre importante para o desenvolvemento que nestes intres experimentaba a conxuntura pesqueira. Abonda, por exemplo, con atender aos negativos efectos demográficos, económicos e sociais que nas poboacións costeiras causaron as sucesivas levas de homes para os navíos que loitaron contra Inglaterra no curso da Guerra dos Sete Anos (1760-1763) ou da Guerra de Independencia Americana (1778-1783). Tamén, no marco da Guerra da Convención contra Francia (1793-1795), ou do novo enfrontamento bélico que houbo con Inglaterra a finais do século XVIII (1796-1801). Malia todo, os mareantes foron quen de sacar partido á desvantaxe que supuña o seu sometemento aos ditados da Matrícula e facer uso dos escasos privilexios que lles outorgaba para loitar contra as cargas fiscais e señoriais que cregos e fidalgos mantiñan sobre súa actividade produtiva.

			Mais a recuperación da pesca e do comercio asociado a ela, así como os positivos efectos que a unha e o outro exercían a nivel económico e social sobre as vilas litorais, ficaron cuestionados en 1774, tralo feche do mercado portugués ás exportacións galegas por mor da guerra arancelaria que España mantivo co país veciño. Os gravames fiscais que a Facenda real portuguesa impuxo ao noso peixe fixérono pouco competitivo e atractivo para os consumidores, que optaron por substituílo, entre outras especies de procedencia foránea, polo bacallau inglés ou americano, en adiante forte competidor da sardiña das rías. Para paliar a crise que agora se abría no sector moitos patróns optaron por traballar para os cataláns, que pescaban con xávegas propias, mercaban o peixe dos mareantes locais e manufacturaban nas súas fábricas de salga todo o produto conseguido para exportalo ao Principado, un mercado que estaba á marxe do groso da produción pesqueira dos galegos, cuxo destino prioritario até 1774 era Portugal.

			A instauración da Matrícula do Mar (1748-1750), a chegada dos cataláns (c. 1750-1760), o impacto das catro guerras navais enfrontadas a partir de 1760 pola monarquía española na vida económica e social das poboacións litorais (1760-1763, 1778-1783, 1793-1795, 1796-1801), ou a supeditación do sector pesqueiro alén de 1774 aos intereses dos amentados cataláns, non supuxeron o fin da fonda, da enorme pegada que o mar tivo sobre a historia de Galicia. Ao contrario, hoxe sabemos que estes acontecementos tan só sinalan o cambio de posición que experimentaron as distintas variables sobre as cales a Galicia litoral viña estruturando, e estruturaría cara ao futuro, o seu desenvolvemento histórico. Sen ir máis lonxe, cómpre pensar, por exemplo, nos efectos que a nivel demográfico, económico e social tiveron a construción do arsenal militar de Ferrol ou a concesión, en 1765, á cidade da Coruña da habilitación para comerciar en réxime de monopolio coa América hispana.

			No primeiro caso, a esa construción chegouse en dúas fases. Na que vai de 1726 a 1746, centrada nos avatares da vila da Graña, as necesidades de materiais para a industria naval militar –madeira, cánabo, brea, ferro…– promoveron un ciclo de intercambios cos territorios do norte peninsular, o sur de Francia e os países do norte de Europa, que axudou a mudar a estrutura comercial existente até entón na fachada atlántica e, por conseguinte, no resto da Galicia litoral. Unha estrutura e uns intercambios que, respectivamente, entraron nunha rápida mutación e intensificación na fase que se abre a partir de 1748, cando a actividade das canteiras do naval da Graña se traslade a Esteiro e se inicie a construción do arsenal de Ferrol seguindo os modelos europeos de Brest ou Plymouth e, con ela, o nacemento dunha cidade ex-novo. Moitos deses intercambios xestionábanse dende o porto da Coruña. Ao papel inicial desempeñado neles polos patróns dos barcos de cabotaxe e comerciantes –galegos e doutras procedencias–, e polos vicecónsules de Francia e Inglaterra, sumouse axiña a actividade despregada por un reducido grupo, pero importante polo volume dos seus negocios, de mercadores e tratantes asturianos, cántabros, vascos, casteláns e franceses. Unha lixeira idea da importancia do comercio que todos estes axentes e o resto dos portos galegos animaron no noroeste peninsular dánola o feito de que entre 1754 e 1765 fose responsable do 50-56% dos aranceis recadados polas aduanas de Cantabria, Asturias e Galicia.

			A relevancia do tándem Ferrol-A Coruña incrementarase notablemente a partir de 1765, toda vez que se fixo efectiva a habilitación do porto coruñés para comerciar con América en réxime de monopolio. A entrada en funcionamento dos barcos correo, propiedade do Estado, conectou en distintas fases a cidade da Coruña con Cuba e as illas do Caribe, e cos territorios de Río de la Plata e a Nova España. Deste xeito, Galicia pasou a integrarse nos fluxos comerciais atlánticos que unían América coa Península Ibérica e Europa.

			Os seus beneficios no reino sentíronse no eido económico e social a todos os niveis. Por exemplo, a capacidade de atracción dese tándem Ferrol-A Coruña explica que os integrantes da primeira onda de catalás, chegados ao país entre 1750 e 1777, se instalasen maioritariamente na zona das Rías Altas –preto de Ferrol, un bo mercado para os seus produtos– e non noutro lugar deste. Tamén, que unha parte salientable do grupo de mercadores e tratantes de procedencia foránea que operaban na Coruña con anterioridade a 1765 acabase asentándose na cidade. Eran pouco máis dun cento de persoas, mais a súa actividade comercial, centrada na exportación-importación, a diversificación dos seus negocios e a renovación interna que experimentaron nos seguintes anos, ao integrar no seu seo os capitáns dos barcos correo ou a xentes da administración e o comercio local, converteríanos, xunto cos amentados catalás, nun dos embrións das futuras elites sociais da Galicia litoral. E un proceso semellante deuse en Vigo a partir de 1783-1794, respectivamente, trala habilitación do seu porto para despachar dous buques ao ano a Montevideo baixo o sistema dos barcos correo (1783), e da concesión do permiso para participar libremente no comercio con América (1794).

			Derrota dos barcos correos saídos do porto da Coruña a partir de 1765

			Fonte: M. Belloto, Comercio Marítimo Hispano-Americano. A Carreira de Buenos Aires, 1767-1779, Assis, Facultade de Filosofía, Ciências e Letras de Assis, 1971.

			Mais a pegada do mar sobre o devir da nosa historia non só se reduciu ao nacemento desta elite social. Entre 1768 e 1779 a metade dos produtos americanos que chegaron aos peiraos da cidade da Coruña foron coiros ao pelo remitidos dende o Río de la Plata. Unha parte significativa deles exportábase logo aos portos asturianos, cántabros, vascos e do sur de Francia, dende onde eran reexportados cara a outros destinos. Outra parte permanecía en Galicia para atender as necesidades da industria do curtido local. A repentina abundancia desta materia prima fixo que a partir de comezos da década de 1770 se desen nesa industria unha serie de importantes transformacións que desembocarían na aparición das primeiras fábricas de curtidos. Con elas mellorou de xeito significativo a calidade da produción de coiros, a cal era vendida polos empresarios en distintos mercados contando coa axuda dos arrieiros maragatos, que a sacaban a Castela.

			No marco deste proceso de cambios, os gravames á exportación de coiros dende os territorios da coroa de Castela a Euskadi, en 1779, e as exencións fiscais outorgadas polas autoridades reais á apertura de novas fábricas de curtidos, en 1781, xunto co incremento da actividade industrial de Ferrol e a facilidade de acceso á materia prima en Galicia, grazas ás importacións realizadas a partir de 1783 dende Vigo e de 1795 dende Carril, propiciaron a apertura de numerosos establecementos deste tipo na zona de Betanzos, Pontedeume, Santiago, Noia e outros puntos do país. A maioría deles, da man de empresarios vascos e, en menor medida, cataláns e galegos. Pola súa banda, a actividade desenvolvida neste senso dende o porto de Vigo contribuía a soster o funcionamento das fábricas de curtidos da zona, ademais de alimentar o traballo dos numerosos artesáns do calzado existentes no suroeste de Galicia e interior ourensán. O mar atópase pois detrás da renovación que agora coñece a industria tradicional, cuxo dinamismo fixo que a mediados do século XIX un terzo dos produtos de coiro consumidos en España estivesen elaborados en Galicia, malia dar acubillo só a un 7% do total de fábricas existentes na península nesas datas.

			Igualmente, a partir de 1765 o groso das exportacións saídas dende A Coruña cara a América eran produtos téxtiles, o 94% de procedencia peninsular, e deles, o 44% elaborados en Galicia. Xa que logo, esas exportacións son indisociables do auxe que entre 1770 e 1840 experimentou a industria do lenzo galego da man dunha parte do campesiñado da antiga provincia de Mondoñedo, das comarcas do Ulla, Santiago e Padrón ou de moitas outras do suroeste galego e do occidente e sur da actual provincia de Ourense. Unha industria que nas áreas próximas ao litoral mantívose activa grazas ás importacións de liño do Báltico, as cales tiveron lugar neses anos a través dos portos de Viveiro, Ribadeo, A Coruña, Carril e Vigo, contribuíndo así a soster un proceso de protoindustrialización que beneficiou, e non pouco, as economías domésticas dos fogares dos labregos que participaban nel.

			É evidente, pois, que acontecementos tan relevantes como a inserción de Galicia nos grandes fluxos comerciais transatlánticos, a conformación do embrión das futuras elites sociais e políticas do país, a modernización que experimentaron moitas industrias tradicionais ou o desenvolvemento dunha protoindustrialización rural ligada ao téxtil, por citar tan só uns exemplos, son indisociables das mudanzas que o mar introduciu nesta fase da nosa historia. Os seus efectos puideron sentirse nas aldeas e freguesías do interior galego, mais, tamén, no plano urbanístico ou nos comportamentos socio-políticos desenvolvidos polas clases populares urbanas.

			No primeiro caso, por exemplo, basta con ollar o ocorrido en Ferrol durante a segunda metade do século XVIII: a creación dunha cidade de nova planta que viu multiplicada case que por vinte o seu número de habitantes dende 1752, até chegar aos case que 25.000 de 1787. No segundo, abonda con atender á incesante actividade das canteiras do naval do seu arsenal, de onde eses anos sairían arredor de 154 navíos grazas ao traballo dos homes da Mestranza, unha man de obra especializada na construción de buques para a armada que foi embrión da clase obreira galega. Indícanolo que a partir de 1795 promovesen unha das primeiras folgas laborais rexistradas na historia de Galicia ante os negativos efectos que supuxo a fin dos investimentos estatais na construción de barcos. No marco da conseguinte conxuntura industrial recesiva, creouse na cidade unha forte tensión social, a cal viuse agravada pola invasión napoleónica. É neste contexto no que José María Cardesín desenvolve a súa achega sobre as formas que asumiu o conflito social e a violencia política no ámbito urbano galego. Obviamente, como o lector poderá constatar, a súa natureza e as súas chaves pouco ou nada teñen que ver coas atopadas nas pequenas poboacións litorais que se dedicaron á produción e a comercialización pesqueiras durante a Idade Moderna, das cales se ocupará o traballo de Isidro Dubert.

			Logo da reconfiguración: o tránsito cara a unha nova fase histórica

			Nos anos que van, aproximadamente, de 1727 até os comezos do século XIX é posible asistir no litoral galego a unha reconfiguración do cadro, do xogo, das relacións socioeconómicas sobre as que viña discorrendo tanto a súa historia como a do resto do país. Neste senso, unha mirada retrospectiva permite facérmonos, ademais, cunha idea da fondura e da complexidade das transformacións que o mar introduciu en Galicia entre o ano 1300 –en realidade, xa dende a mesma Prehistoria– e os albores da época contemporánea. Neste punto, os cambios ocorridos no século XVIII foron sentando as bases sobre as que, a partir de comezos do XIX, empezaría a se desenvolver unha nova e longa fase do noso pasado. Esta vez, marcada polo camiño cara a un proceso de industrialización e modernización social que adoptou unha forma específica, diferente á que podemos atopar noutros contextos históricos peninsulares e europeos. Un tránsito en que a norma dominante –en chave histórica– foron as continuas e rápidas mudanzas económicas e sociais.

			Os efectos derivados do ciclo de guerras navais iniciado pola monarquía española en 1760, da forma de comerciar que tiñan a maioría dos compoñentes das elites mercantís foráneas asentadas na Coruña e Vigo –como intermediarias de terceiros–, e dos decretos reais que puxeron fin ao monopolio que o porto coruñés mantiña coa América hispana (aparecidos en 1778 e 1797), fixeron que a partir de 1780 o sector do comercio vivise en crise. Durante esta, os descendentes desas elites optaron por dúas vías. Unha, investir o groso do gañado no pasado en terras, casas e rendas, buscando así converxer coa fidalguía, cos poderes tradicionais do reino; outra, abrirse e integrar no seu seo os notables locais das súas respectivas sociedades, e asemade aproveitar para buscar novas fontes de ingresos que sustentasen e financiasen os seus negocios. Aos integrantes desta segunda e terceira xeración de grandes comerciantes galegos de orixe foránea presta atención Luís Alonso Álvarez, quen afonda nun aspecto pouco coñecido desa procura de novas fontes de ingresos: o tráfico de escravos. Nel aparecen involucrados a finais do século XVIII importantes comerciantes coruñeses, mais tamén ferroláns e vigueses, cuxos enormes beneficios, igual que os que lles renderá máis adiante a emigración, están nas orixes da banca galega.

			Tamén, durante as primeiras décadas do século XIX poderemos comprobar cal foi o destino das iniciativas industriais que o mar alentou no interior, caso, por exemplo, da amentada protoindustrialización rural, que fracasa á altura de 1840, ou da modernización de sectores produtivos tradicionais, como o coiro, aínda en auxe cara a 1850. Mais nun ou noutro caso, e por circunstancias que sería longo explicar, iniciativas como estas non foron quen de mudar, de expandir ou de revolucionar os tradicionais mercados de traballo rurais e urbanos. Así pois, a emigración a América converterase nun auténtico torrente trala súa liberalización polas autoridades españolas en 1853, a cal coincide no tempo coas fames e mortes orixinadas pola crise agraria de 1852-1858, que estivo detrás de moitas desas saídas da Terra.

			Todo isto indícanos que ese proceso de industrialización ao cal nos temos referido, e que culminará na creación do chamado «complexo marítimo-pesqueiro», malia a súa capacidade de arrastre sobre outros ámbitos da economía galega, foi claramente sectorial. É dicir, que naceu a partir da expansión e da transformación das industrias da salga e da pesca, as cales, á súa vez, foron quen de estimular o desenvolvemento doutras ramas da economía relacionadas directa ou indirectamente con elas. Mais, antes de chegar a isto, os herdeiros dos fomentadores cataláns tiveron que loitar contra os atrancos que as persistencias do esmorecente Antigo Réxime impuñan á expansión dos seus negocios. Tiveron, pois, que acabar de asentarse definitivamente no país; abrirse, relacionarse e converxer coas vellas elites locais até se conformar como un grupo socialmente dominante, tanto na costa como no resto de Galicia; afirmar e facer sentir, grazas a esa converxencia, o seu poder económico, social e político sobre o conxunto dos habitantes das poboacións litorais… Un empeño que non era menor, se pensamos que en 1860 o 26% da poboación galega vivía na franxa de terra formada polos concellos situados a dez quilómetros da costa; unha porcentaxe que chegaba a ser case que do 40% naqueles que pertencían á provincia de Pontevedra e, polo tanto, que miran cara ás Rías Baixas.

			En canto aos outros protagonistas deste proceso, os matriculados, logo da fracasada abolición da Matrícula do Mar en 1820, a súa actividade seguiu a estar controlada polas autoridades de Mariña e por uns gremios cuxos cargos dirixentes estaban ocupados por armadores, patróns e pilotos que, en non poucas ocasións, adoptaron decisións que contribuíron a endurecer as súas condicións materiais de vida. De aí as numerosas desercións e fraudes que a mediados de século coñeceu a Matrícula, as cales, por exemplo, en lugares como Ortigueira chegaron a afectar a máis dun terzo dos mareantes inscritos nela, en tanto que os varóns de menos de vinte anos evitaban os perniciosos efectos que tería sobre eles emigrando a Cuba, Montevideo ou Buenos Aires.

			Sistema portuario galego en 1785

			[image: ]

			Fonte: Arquivo Xeral de Simancas, Consello Supremo de Facenda. Consulados, Galicia. Elaboración propia.

			Disposición das fábricas de salga e secadoiros de peixe, 1775-1826

			Fonte: Museo de Pontevedra, Colección Casto Sampedro, c. 84-1; Sebastián Miñano, Diccionario Geográfico-Estadístico de España y Portugal, Madrid, 1826. Elaboración propia.

			Neste contexto enmárcase a aparición nos dous primeiros terzos do século XIX de verdadeiros lobbies de fomentadores e armadores co obxecto de premer as autoridades para lograren, por exemplo, o desestanco do sal: a fin da fiscalidade estatal que pesaba sobre el e que limitaba a expansión do sector, pois encarecía o prezo final do produto manufacturado nas súas fábricas e condenábaos a operar, preferentemente, nos vellos mercados do sur e Levante peninsular. Uns mercados que, como no pasado, se estendían cara ao interior de Galicia grazas ao labor de arrieiros como os que nas décadas de 1830, 1840 ou 1850 cargaban peixe fresco, salgado e salpresado nos portos de Vigo, A Coruña, Rianxo, Vilagarcía…, para revendelo logo nas cidades, vilas e freguesías rurais por onde pasaban camiño de Castela.

			Mais todo isto mudará mediado o século XIX. As canteiras do arsenal militar de Ferrol comezan por esas datas a construír de novo buques para a armada, a actividade da mariña mercante recupérase, o número de barcos de pesca e cabotaxe nas rías increméntase, os gremios do mar suprímense en 1864, o estanco do sal remata en 1870… Na mesma liña, na década de 1880 a rexión francesa da Bretaña, a primeira produtora mundial de conservas, padece unha forte crise pesqueira que beneficiará a unha Galicia que en 1883 xa está conectada á rede ferroviaria peninsular e na que o vapor se atopa introducido na pesca, a conserva despraza rapidamente a salga, os mareantes están liberados de vellas servidumes… A suma de todos estes elementos abrirá unha fase de medra e de profundas transformacións no sector que poñen fin ao relativo estancamento produtivo que este viviu en épocas pasadas.

			O camiño á creación do «complexo marítimo-pesqueiro» está aberto, e de explicárnolo e atender a todas as súas implicacións nos máis variados eidos da economía ocúpase a achega de Jesús Giráldez. A ela remitimos o lector, pois completa, amplía e prolonga até a actualidade a visión secular que tratamos de ofrecer nestas páxinas sobre a pegada que o mar tivo na historia de Galicia. Ademais diso, nela recréase o contexto histórico en que a partir da década de 1880 se desenvolveu a vida desa nova elite empresarial galega herdeira dos vellos fomentadores cataláns. Esa «sardiñocracia» –estudada para o caso vigués por Xoán Carmona– aparentemente fechada e repregada sobre si mesma, afastada de todo e de todos. Mais, en realidade, aberta, activa e estreitamente conectada cos poderes políticos locais, nacionais e estatais, nos cales influíu, cando non os controlou, e dos cales sempre tirou beneficio, quer na Restauración quer na ditadura de Primo de Rivera, na II República ou no Franquismo.

			A outra cara da moeda ofrécenola o capítulo de Dionisio Pereira sobre o impacto que tivo a chegada do capitalismo ao mar: a exacerbación duns niveis de explotación económica e social entre 1880 e 1936 que desencadearon a forte loita de clases que enfrontou a mariñeiros, pescadores, operarias das fábricas e traballadoras dos portos, e as asociacións de armadores e conserveiros. Unha loita social capitaneada, na banda operaria, por anarquistas e socialistas, sobre todo polos primeiros; unha loita que dende un punto de vista histórico amosa a modernidade de Galicia pois, como na Cataluña da altura, o proletariado libertario ligado ao mar foi quen de organizarse e de fundar asociacións sindicais, ateneos culturais, xornais, escolas, bibliotecas… Na mesma liña vai a achega de Luísa M. Muñoz Abeledo, que nos amosará como se foi transformando a vida social e familiar das mulleres traballadoras nas poboacións litorais entre 1880 e 1970, tanto a medida que se integraban nas fábricas de conserva como cando seguían atendendo as vellas tarefas ligadas á produción pesqueira, neste último caso como vendedoras de peixe, redeiras, mariscadoras… Os seus salarios, aínda que sempre inferiores aos dos homes, foron capitais para a subsistencia diaria das súas familias e o futuro dos seus, pois sen eles, moitas veces, a súa supervivencia non sería posible.

			Completando esta ollada á Galicia marítima atópase o capítulo de Pedro Varela Vázquez, onde se aborda un tema pouco coñecido, como é a forma que asumiu e os avatares polos cales atravesou o proceso de industrialización e desindustrialización do litoral entre o remate da Guerra Civil e o comezo do século XXI. Un tema tratado dende unha óptica empresarial, dende o punto de vista do funcionamento do mercado naval, o que volve pór de manifesto, unha vez máis, a enorme modernidade e relevancia de Galicia, esta vez, no eido da construción naval e as industrias auxiliares, a nivel estatal, europeo ou mundial. Un capítulo en que, ademais, se nos explica como se chegou a reconversión industrial de 1983-1996 e por que se enfrontou como se enfrontou e non doutro xeito. Pola súa banda, o traballo de Ánxeles Piñeiro Antelo presta atención á evolución e ás características do sistema portuario na Galicia contemporánea. Un empeño que nos axudará a apreciar as mudanzas que ese sistema coñeceu dende a súa orixe, en 1785, cando foi creado e estruturado polos homes do Real Consulado de Comercio da Coruña. As permanencias que o afectaron ao longo dos seguintes cen anos remataron a finais do século XIX, unha vez que a partir de 1900 a expansión do sector pesqueiro, as actividades comerciais, a terciarización da economía marítima e as axudas europeas introduzan nese sistema mudanzas salientables, quer na súa morfoloxía quer no número e funcionalidade dos portos existentes.

			O esquecemento do mar na historia de Galicia: unha cuestión académica, unha cuestión ideolóxica, unha cuestión política

			Á vista do exposto, non se entende o esquecemento do protagonismo que o mar tivo na historia de Galicia. A importancia da súa pegada no devir do noso pasado colectivo demostra ser capital. Mesmo a distancia física que o mar impuxo entre Galicia e aqueles que tiveron a mala fortuna de ter que emigrar a Cuba ou a Arxentina, poñamos por caso, non impediu que acabasen agromando con forza, e chegándonos de volta a través deles, os trazos que conforman a verdadeira personalidade social, política e cultural do país.

			Liberados do peso das estruturas de dominación e explotación que os empurraron a marchar a ultramar, liberados da posición subalterna a que as elites sociais os tiñan sometidos en Galicia, os emigrantes foron quen –en circunstancias francamente difíciles– de organizarse e facer visible, de dar conta, da fondura e grandeza da nosa tradición lingüística e cultural no teatro, no xornalismo, na música, na poesía, na pintura ou na literatura. Non é só que creasen nos lugares de destino agrupacións de carácter local ou parroquial coas cales amosar a súa ligazón coa terra de orixe, senón que foron capaces de fundar asociacións tan importantes como os Centros Galegos de Buenos Aires e da Habana. Tamén de financiar en Galicia a actividade, obras e xornais de destacados intelectuais, historiadores e xornalistas ou de axudar á publicación, por exemplo, dalgún dos libros de Rosalía de Castro –Follas Novas (1880)– que non atopaban apoio editorial no país entre unha intelligentsia e unhas elites sociais acomplexadas, rendidas á lingua e cultura castelás, que vían nos estereotipos negativos creados pola marquesa de Pardo Bazán sobre os labregos e as clases populares urbanas o cumio da literatura «gallega». E iso por non falar da xenerosidade da emigración á hora de apoiar e impulsar o nacemento da Real Academia Galega ou de pór en pé unha rede de escolas de diverso calibre; de valorar e dar pulo a símbolos nacionais como o himno e a bandeira; de amparar no seu exilio políticos ou escritores e poetas que impulsaron o rexurdir cultural de Galicia; de apoiar por todos os medios ao seu alcance a aprobación do Estatuto de 1936; de dar acubillo durante o Franquismo ás institucións políticas e culturais do goberno de Galicia, e aos artistas, escritores, pintores, xornalistas, demócratas de toda condición…, que mantiveron viva, modernizaron e impulsaron a cultura galega, etc.

			En definitiva, o mar devolveunos por esta vía o mellor de nós, malia que en Galicia as súas elites seguisen, e sigan, como xa amosara Castelao, presentando a ignorancia do propio –lingua, historia, cultura– e a castelanización galopante como unha «virtude de clase» á cal todos e todas debemos aspirar. Quizais sexa esta unha das razóns do esquecemento do mar no noso pasado colectivo. Aínda que, ao meu ver, habería tres máis.

			Unha, académica, de construción do coñecemento científico no marco da investigación histórica que ampara a universidade galega, dende cuxos departamentos e áreas de Historia adoita realizarse o groso desa investigación. O predominio durante as décadas de 1970, 1980 e 1990, nese marco e na inmensa maioría deses departamentos, de correntes de estudo do noso pasado conectadas coas lóxicas de investigación europeas, como por exemplo foi o caso da cultura material pre e protohistórica, da romanización, da historia rural, da historia política, da historia social ou da demografía histórica, condicionou a aproximación á realidade histórica do mar e as súas implicacións. Máxime cando moitas das temáticas suxeridas ou dominantes na investigación europea demandaban o manexo de fontes que en Galicia dirixían a mirada dos historiadores cara á terra, cuxo control e acaparamento –xa en época histórica, poñamos por caso– constituía o interese real das elites sociais ou das clases dominantes que na altura as crearon. Só aquelas áreas ou departamentos cunha ollada máis ampla, quer no heurístico quer no temático, como a de historia económica, conseguiron rachar con esta lóxica dominante.

			Outra, ideolóxica, relacionada na súa orixe co intento dos homes da Xeración Nós de crear un centro de investigación que, a semellanza do Institut d’Estudis Catalans (1907), do Centro de Estudos Históricos (1910) ou da Sociedade de Estudos Vascos (1918), atendese ao coñecemento da historia de Galicia e remediase o esquecemento que cara a ela amosaba a universidade compostelá, a única do país naquelas datas. Foi así que, apoiado por algúns dos seus profesores, nacía en 1923 o Seminario de Estudos Galegos. A idea dos fundadores era que funcionase como unha institución autónoma, mais ligada á universidade, onde se estudarían temas relacionados coa cultura e o pasado de Galicia, ademais de servir de centro ou lugar de iniciación á investigación dos universitarios.

			Nos poucos anos que funcionou, a súa actividade no eido historiográfico centrouse sobre todo na Arqueoloxía, na Historia da Arte e na Xeografía, en tanto que noutras áreas de coñecemento non conseguiu mudar a actividade que até entón levaran a cabo os eruditos do século XIX, caso da publicación de fontes históricas ou da elaboración de estudos monográficos centrados, sobre todo, na Idade Media e Moderna. A Guerra Civil puxo fin ao Seminario e, con el, ao seu programa de investigación que, logo da contenda ficaría en mans da institución que a ditadura creou para substituílo, o Instituto de Estudios Galegos Padre Sarmiento, cuxo interese pola historia de Galicia foi tépedo e sempre dependente dos presupostos ideolóxicos inspirados polo Franquismo.

			Malia as súas limitacións, o máis interesante do proxecto de investigación impulsado polo Seminario de Estudos Galegos foi, sen dúbida, a súa pegada intelectual cara ao futuro, a cal, no eido da Historia, é debedora da modernidade fondamente antimoderna de personaxes cunha grande bagaxe intelectual e amplas lecturas, como Ramón Otero Pedrayo (1888-1976) e Vicente Risco (1884-1963). A respecto do primeiro, o máis prolífico nestes temas, foi un home de berce fidalgo, educación católica, conservador no político, ampla cultura e grande influencia nela do mundo cultural francés. De feito, a metade da súa biblioteca persoal está composta por novelistas, xeógrafos, ensaístas, antropólogos ou historiadores desa procedencia que escribiron o groso das súas obras aproximadamente entre 1850 e 1930. En coincidencia, pois, sobre todo a partir de 1870, cos anos en que se producía a afirmación dos valores laicos e democráticos que en Francia amparaba a III República (1870-1940), contra os que a maioría deles reaccionaron con forza. De feito, entre eses ensaístas, antropólogos ou historiadores abundan os monárquicos lexitimistas, fundamentalistas católicos e intelectuais ligados ao movemento de extrema dereita Action Française que, ademais de seren católicos e lexitimistas, eran á vez antisemitas e opostos aos valores republicanos. Este é o caso, entre outros, de Joseph Arthur de Gobinueau, Gustave Le Bon, Ernest Renan, Maurice Barres, Charles Maurras, Leon Daudet, Georges Bernanos, Henry de Montherlant, Jacques Maritain, Pierre Gaxotte, Paul Claudel ou Paul Bourget.

			Mais a presenza destes autores na súa biblioteca non significa en modo ningún que Otero Pedrayo fose monárquico, que non o era, ou partidario do autoritarismo político, ou antisemita, que tampouco. Os seus actos así o acreditan: demócrata, fundador do Partido Galeguista, deputado nas Cortes da II República española, defensor nelas da cooficialidade do galego co castelán, dun estado federal, da aprobación do Estatuto de 1936… Actividades polas cales sería represaliado polas autoridades franquistas despois do golpe de Estado de xullo de 1936, ao ser desposuído entre 1937 e 1948 da súa cátedra de Historia no instituto ourensán onde traballaba, para unha vez recuperada teimar na súa infatigable defensa da lingua e a cultura galegas durante a ditadura. Até o punto de que, en 1949, durante a inauguración dunha estatua de Lamas Carvajal en Ourense, diante do gobernador civil, dos concelleiros municipais e demais falanxistas presentes tivo a valentía de facer un discurso en galego, que rematou con berros, ameazas e o canto do Cara al Sol. Polo demais, cómpre pensar que hai quen ten na súa biblioteca ou le libros de contido relixioso e é ateo, como hai quen ten e le as obras de Karl Marx e é conservador. En realidade, o realmente relevante das obras francesas presentes na biblioteca de Otero Pedrayo son os topos literarios que lle proporcionaron á hora de dar vida a unha peculiar versión da historia de Galicia elaborada en chave ideolóxico-relixiosa de matriz católica.

			Estes topos aparecen, por exemplo, en novelas como Os camiños da vida (1928). A través deles, Otero Pedrayo manifesta o seu temor a que a perda da «ruralidade» de Galicia –coa chegada ao campo da modernidade, é dicir, do individualismo, do afán de lucro, dos enfrontamentos entre clases sociais, dos costumes e a mentalidade urbana…–, supoña a destrución da súa verdadeira identidade social, cultural e lingüística. O romance expresa así, de xeito literario, a idea formulada na época polo pensamento político conservador e reaccionario francés, e europeo en xeral, sobre as negativas consecuencias que tería a ruptura do «natural» enraizamento do campesiñado nunha terra da cal «emanaban» uns valores –relixiosos, familiares, morais–, unhas tradicións e unha lingua que eran o fundamento, a cerna, da nación. Un concepto telúrico de natureza ideolóxica que podemos atopar sen problemas, por exemplo, nas obras de Maurice Barres, Charles Maurras ou Leon Daudet presentes na súa biblioteca.

			Unha exaltación da unidade «natural», «orgánica», dos labregos coa terra, e mesmo entre si, que só podería ter lugar nun mundo de señores e campesiños que ficase á marxe das transformacións económicas e sociais que se producían nunha sociedade que mudaba rapidamente de faciana por mor dos avances da industria e o comercio, como os que, sen ir máis lonxe, se estaban a dar dende a década de 1880 na Galicia marítima. É de costas a ela que Otero Pedrayo lanzará esa ollada nostálxica a unha parte do pasado de Galicia, a ese mundo labrego, que engrandece, xeneraliza e presenta como algo único, fechado, centrado sobre si mesmo, onde a orde social se baseaba no exercicio dun poder paternalista por parte dunha minoría de frades, cregos e fidalgos, na solidariedade «natural» das comunidades campesiñas, no respecto dos labregos ás tradicións herdadas, na súa «mansa» e testana resistencia aos inxustos ditames dos poderosos…

			Topos semellantes atópanse tamén no Ensaio histórico sobre a cultura galega (1930) ou no romance A romeiría de Xelmírez (1934). Nestas obras emprega un sistema de oposicións binarias –autonomía-centralismo, Atlántico-Mediterráneo, norte-sur, Catolicismo-Islam, pel clara-pel escura, graza-pecado, etc.– co obxectivo de reclamar a cultura galega para o cristianismo. A partir da suposta e temperá simbiose ocorrida entre a unha e o outro, Otero Pedrayo afirma que Galicia tería alcanzado o cumio da civilización europea xa nos comezos da Idade Media. Un cristianismo que daquela contribuiría pois ao seu espertar cultural e á súa gloria, a cal chegaría a Europa grazas ao culto ao apóstolo, difundido a través do Camiño de Santiago; e de Europa volvería ese cristianismo fortalecido e renovado a partir do século XIII da man das ordes relixiosas francesas –do Císter e de Cluny–, que non dubidaron en abrir, como unha forma de recoñecemento da grandeza de Galicia, mosteiros ao longo do amentado Camiño.

			Deste xeito, Francia e Galicia, os berces da cultura europea, ficaban unidas, en estreito contacto e harmonía a través da terra, que non do mar nin das rutas marítimas por onde xa na altura circulaban decote os homes, as ideas e as mercadorías que axudaban a cambiar, a dinamizar a faciana do mundo coñecido polos galegos. Neste xogo de ausencias, e ao dicir de Otero Pedrayo, o cristianismo sería o elemento que daría identidade europea e senso de universalidade a Galicia, a súa lingua e a súa cultura. Xa que logo, o cristianismo e o seu pasado estarían indisolublemente unidos, e o futuro devir deste último dependería das accións de persoeiros relevantes como o arcebispo Xelmírez ou os nobres e fidalgos, os únicos que «guían e fan» a historia de Galicia fronte a un campesiñado atado á terra, submiso ás elites, alleo ao paso do tempo.

			Visto o que se agocha trala relación establecida por Otero Pedrayo entre cristianismo, cultura galega e cultura europea, e visto o que se desprende dese suposto enraizamento secular do campesiñado na terra –lingua, cultura e tradición: a cerna da nación–, enténdese pois que nese pasado imaxinario de Galicia esbozado nos seus ensaios e romances o mar e as xentes do litoral estean ausentes. Contra toda lóxica, se pensamos que no momento en que escribe estas obras, arredor das décadas de 1920 e 1930, aproximadamente un 35% do total da poboación galega vivía en concellos situados a menos de dez quilómetros da costa. Malia isto, no pasado de Galicia imaxinado por Otero non aparece a historia dos mariñeiros, dos pescadores ou das súas mulleres, pertencentes maioritariamente en 1920-1930 a asociacións obreiras anarquistas ou socialistas en loita cos armadores e conserveiros. Tampouco aparece a das xentes das vilas e cidades costeiras, onde dende 1900 eran cada vez máis frecuentes as profesións vinculadas á industria e aos servizos. E atendendo ao feito de que os escenarios da maioría dos seus romances no eido rural se sitúan lonxe do mar, no interior galego, ourensán ou lugués, tampouco aparecen na súa versión da historia de Galicia eses labregos que vivían nas comarcas rurais que miran cara ao occidente, cara ao mar, onde a partir de 1890 se desenvolven as grandes mobilizacións campesiñas contra os foros e o caciquismo grazas a sociedades agrarias e sindicatos agrícolas de inspiración anarquista, socialista ou republicana. Na súa concepción do pasado de Galicia estes colectivos carecían de historia polo seu estreito contacto cunha modernidade en continuo cambio e o cuestionamento que facían da orde social tradicional, do poder das clases dominantes.

			Fronte a esta realidade convulsa que non deixa de mudar a cada instante, Otero Pedrayo crea un pasado de Galicia imaxinario –parcial e incompleto–, onde todo se resolve nas seculares e permanentes relacións sociais mantidas entre cregos, frades, fidalgos e campesiños. Iso si, cada un no seu lugar, polo que estes últimos estarían sempre nunha posición abertamente dependente e subalterna a respecto dos primeiros. Unha visión do pasado cuxa pegada na intelligentsia do país viuse reforzada por ser a única existente, e a máis repetida entre ela, tralo feche do programa de pescudas históricas do Seminario de Estudos Galegos logo do golpe de Estado de 1936. Deste xeito, ao non poder evolucionar e actualizarse por mor dunha investigación sistemática e sostida no tempo, esa visión do pasado e os topos que a sustentaban permaneceron activos durante a «longa noite de pedra» da ditadura para, nun segundo momento, adquirir unha franca relevancia a partir de 1950, unha vez que Otero Pedrayo accede á cátedra de Xeografía da Facultade de Filosofía e Letras da Universidade de Santiago de Compostela. A abundancia no seu cadro de profesores de cregos, falanxistas e docentes cunha formación mediocre ou moi deficiente no eido das ciencias históricas e a Xeografía fixo que a autoridade moral, a altura intelectual e, agora, a posición académica de Otero na universidade galega dese certa solidez e solvencia ás bases da súa particular e peculiar concepción do pasado histórico de Galicia.

			Pasados uns anos, pouco antes da morte de Franco (1975), algúns profesores da Facultade de Xeografía e Historia da Universidade de Santiago entraron en contacto cunha das mellores escolas historiográficas europeas do momento, os Annales. Os temas dominantes nas súas principais correntes de investigación durante as décadas de 1970, 1980 e 1990 foron enfrontados en Galicia por unha camada de historiadores e historiadoras novas e ben formadas, preocupadas por facer valer en todo punto o cientifismo da Historia, rigor metodolóxico e comparativismo incluídos. Curiosamente, e alén da calidade e solidez científica dos resultados obtidos nas súas pescudas, moitos deses temas coincidían cos topos que sustentaban a visión do pasado de Galicia que Otero Pedrayo imaxinara, polo que o mar seguiu ausente da nosa historia.

			Proba disto é, por exemplo, que a cerna da investigación levada a cabo no eido da prehistoria, da arqueoloxía e a historia antiga entre as décadas de 1970 e 1990 centrouse respectivamente no estudo da cultura material pre e protohistórica ou na romanización acontecida nun mundo sen cidades. Pola súa banda, no da historia medieval o relevante foi a das institucións monásticas e a da conformación da cidade de Compostela como centro de peregrinación xacobea; neste punto, só o traballo de Elisa Ferreira Priegue sobre o comercio marítimo medieval se afastou da norma. Do mesmo xeito que a moitas das investigacións de historia moderna sobre as comarcas costeiras, ou sobre as antigas provincias galegas que contaban cun amplo litoral, obviaron calquera referencia ao mar, á produción pesqueira ou ao comercio marítimo. E o mesmo cómpre dicir dos traballos de historia contemporánea sobre os principais actores históricos e as dinámicas sociais dominantes no Antigo Réxime e a primeira Modernidade, encaradas a partir da existencia dun mundo composto en exclusiva por señores e campesiños.

			Finalmente, que non andamos moi errados na percepción do problema indícanolo, tamén, o recoñecemento que moitos historiadores da altura fan aínda hoxe nos seus traballos ás «intuicións» de Otero Pedrayo sobre o «ser» social e cultural do campesiñado galego. Un recoñecemento que, sumado á orixe fidalga de Otero, á súa particular concepción ideolóxica da historia, á relevante posición que acadou no eido social, académico e cultural do país e á súa capacidade para inspirar moitos temas de investigación no eido universitario, os cales axudaron a asentar socialmente a visión dun pasado de Galicia en chave case que exclusivamente rural, parecen facer reais as palabras de Karl Marx e Friedrich Engels na Ideoloxía Alemá (1845-1846). Nela, ambos os dous autores advertíannos de que as ideas dominantes en cada época son as ideas da clase dominante, o cal, para superalas, obríganos a lanzar olladas máis amplas, máis completas e complexas, tanto ao pasado de Galicia que os historiadores temos a obriga de sacar á luz como, e a partir do seu coñecemento, á realidade realmente existente hoxe no país.

			Unha última razón que explica a escasa presenza do mar no actual coñecemento que temos do noso pasado é a falta de feedback existente entre a historia de Galicia e a sociedade á cal vai destinada. Unha razón de corte netamente político, xa que en boa medida ese feedback depende dos ditados do Goberno da Xunta de Galicia que, a día de hoxe, limitan en extremo o ensino desa historia ás novas xeracións de galegos e galegas nos colexios e institutos do país. Só así se entende que no plan de estudos de ESO e de Bacharelato non haxa nin materias nin temarios específicos de historia, xeografía ou arte de Galicia. A este nivel, estes anos, todo ficou reducido ás dúas optativas de «libre configuración autonómica» –unha sobre a Xeografía e Historia, e outra sobre o Patrimonio Artístico e Cultural de Galicia– que, baixo determinadas condicións de matrícula e un limitado número de horas docentes, podían chegar a impartirse no segundo curso de Bacharelato. Unhas optativas que, debido a estas e outras trabas impostas pola Administración, só foron ofrecidas por un 6,4% do total dos centros de ensino secundario no curso 2016-2017, e por apenas un 2,9% no correspondente ao 2021-2022. Isto significa que algo máis do 99,5% do estudantado de ESO e de Bacharelato que pasou polas súas aulas –ou se se quere, o 98% deste último– rematou estes estudos sen escoitar falar, sen saber, da historia de Galicia, alén, quizais, do explicado nun par de sesións soltas agochadas nunha programación xenérica de Xeografía e Historia universal.

			Gráfico 3. Centros educativos de ensino secundario que imparten materias de libre configuración autonómica de Xeografía e Historia e Patrimonio artístico e cultural de Galicia, cursos 2015-2022, e alumnado de ESO e de Bacharelato matriculado nelas

			[image: ]

			Fonte: Consellería de Cultura, Educación e Universidade. Secretaría Xeral Técnica, Xunta de Galicia; As cifras da educación en Galicia. Estatísticas e indicadores, cursos 2016/17 a 2021/22, Xunta de Galicia [http://www.edu.xunta.es/web/estatisticas].

			Curiosamente, non pasa isto coa historia de España, que é unha materia troncal, ou sexa, obrigatoria para todos os estudantes de segundo de Bacharelato e da cal, até o curso pasado, debían examinarse nas probas de acceso á universidade (ABAU). Unha materia, curiosamente tamén, centrada no ensino dun programa de historia política cun desenvolvemento interno claramente teleolóxico. De aí ese fío condutor a través do cal se presentan ao estudantado as supostas chaves da construción histórica de España como nación grazas ao papel desempeñado neste punto polos Reis Católicos, os Austrias, os Borbóns, o Estado liberal, o Franquismo e a superación deste último coa Transición, a cal fundamenta a actual monarquía parlamentaria. A mesma que na Pascua militar de 2024 non dubidou en facer depositario ao Exército da preservación da «identidade histórica de España».

			Xa que logo, cómpre pensar que esa vella concepción identitaria da Historia, en xeral, e da historia de Galicia, en particular, estaría detrás das trabas que o Goberno conservador da Xunta de Galicia impón ao ensino normalizado e regrado da segunda: o medo a que sexa semente entre a mocidade de galeguismo, anarquismo, independentismo, nacionalismo, socialismo ou calquera outro «ismo». O que, de ser así, dá conta tanto da escasa altura intelectual e ignorancia dos nosos gobernantes como do seu franco desexo de preservarnos dese «mal», como o proba que poñan todos os medios ao seu alcance para que os nosos fillos e fillas se convertan en «bos españois» grazas aos contidos ideolóxicos vehiculados a través do ensino da amentada historia de España. É dicir, para que se convertan nuns galegos e galegas que descoñecen todo sobre a súa historia, a de Galicia. A que, como indican os datos da propia Xunta (gráfico 3), lles agochan conscientemente ou a que, igual a como fan coa súa lingua e cultura, lles presentan como subalterna a respecto das chaves desa suposta «identidade histórica de España» que agora, nos din, «preservan» os militares.

			Nestas circunstancias, é evidente que a historia de Galicia non poderá chegar nunca a establecer esa necesaria sinerxía cos seus naturais destinatarios, os galegos e galegas, a cal contribuiría a que puidese abrirse a novos campos de estudo a partir dunha continua problematización histórica do presente grazas, como non, ao amplo coñecemento acadado pola cidadanía sobre o seu propio pasado. Algo que, sen dúbida, faría que a historia de Galicia se investigase, como en calquera país europeo avanzado e democrático, en función das expectativas e das dinámicas da sociedade que a xera.

			Mais até ese momento, queridos lector e lectora, non queda outra que seguir poñendo a punto libros como este, os cales, na medida das súas posibilidades, traten de remediar o descoñecemento da nosa historia que outros se preocupan en crear para redimirnos dos «males» que os atormentan. Por iso, coido que lelos é un acto de resistencia contra a ignorancia e o esquecemento en que queren que vivamos, ao privárennos do coñecemento do que fomos e, por tanto, do que hoxe somos como país e como pobo.

